
Gədəbəyin inkişafını görməmək mümkün deyil

 � 	Son	illər	Gədəbəyin	inkişafını	görməmək	
mümkün	deyil.	Bu	ucqar	dağ	rayonunda		yollar,	
körpülər	çəkilib,	binalar	təmir	edilib,	yeni	məktəb,	
səhiyyə	ocaqları	inşa	olunub,	park	və	xiyabanlar	salınıb.	
Bütün	bunlar	Gədəbəyə	daxil	olan	hər		kəsin	diqqətini	
elə	ilk	andan	cəlb	edir.	Rayonda	birmənalı	şəkildə	
etiraf	edirlər	ki,	bu,		ölkə	Prezidentinin	Gədəbəyin	
problemlərinin	həllinə	qayğı	və	yaxından	kömək	
göstərməsi	ilə	əlaqədardır.	Elə	dövlət	başçısının	son	
illərdə	Gədəbəyə	bir	neçə	dəfə	səfər	etməsi	də	deyilənlərə	
əyani	sübutdur.	

Digər tərəfdən, rayon 
rəhbərliyi burada əhalinin qay-
ğıları ilə daha yaxından məşğul 
olur, hər cür neqativ hallara 
qarşı mübarizə aparır, tez- tez 
müxtəlif yaşayış məntəqələrinə 
baş çəkir, əhali ilə görüşür,  
vəziyyəti dərindən öyrənir, 
müvafiq tədbirlər görür. 2016-cı 
ilin  ötən ayları ərzində də belə 
olmuşdur. Rayonda sosial-iqti-
sadi inkişafla və infrastrukturun 
yaradılması ilə bağlı həyata 
keçirilən işlər davam etdirilmiş-
dir. Belə ki, vətəndaşların çox-
saylı müraciətləri əsasında 156 
nəfərlik Mərasim zalı tikilərək 
istifadəyə verilmiş,rayon 

mərkəzində ümumi sahəsi 4500 
kvadratmetr olan yeni istirahət 
parkının, kənd təsərrüfatı və 
baytarlıq idarəsinin inzibati bi-
nasının tikintisi isə başa çatmaq 
üzrədir.Şəhərdə dördmərtəbəli 
inzibati bina aqlay materialı ilə 
üzlənmiş və işıqlandırma sistemi 
quraşdırılmışdır. Şəhərin Heydər 
Əliyev prospektində, M.Paşayev, 
Z.Əliyeva,V.Rüstəmov və 
M.Rəsulzadə küçələrində asfalt 
işləri aparılmışdır. Bayraq mey-
danının tikintisi üçün hazırlıq 
işlərinə başlanılıb. Rayonun 5 
yaşayış məntəqəsini birləşdirən, 
7 min nəfər əhalinin istifadə 
etdiyi 9 kilometr uzunluğunda 

olan Novosaratovka-Çobankənd-
Novoivanovka avtomobil 
yolunun tikintisi başa çatmışdır. 
Eyni zamanda,  Azərbaycan 
Kənd İnvestisiya Layihəsi-2 
çərçivəsində rayonun Xarxar, 
Mormor, Zəhmətkənd, Cücənli, 
Gərgər, Qasımlı, Çay Rəsullu  
və Qaradağ  kəndlərində 102,3 
kilometr kəndarası yollar təmir 
edilmişdir.

“Azərbaycan Respublika-
sı regionlarının 2014-2018-ci 
illərdə sosial-iqtisadi inkişafı 
Dövlət Proqramı”nda Gədəbəy 
rayonunun inkişafını təmin edən 
17 tədbirin icrası nəzərdə tutul-
muşdur.Hesabat dövrü ərzində 
proqramın icrası ilə bağlı müva-
fiq tədbirlər həyata keçirilmişdir.

Rayonda sahibkarların 
normal fəaliyyəti üçün şərait 
yaradılmış və bu sahənin 
inkişafına dəstək verilmişdir.
Keçirilən tenderlərdə şəffaflığın 
təmin olunması,kiçik və orta 
sahibkarlığın inkişafı və əhalinin 
işgüzarlıq fəaliyyətinin artı-
rılması üçün münbit şəraitin 
yaradılması, kənd təsərrüfatında 
islahatların genişləndirilməsi, 
yerli infrastruktur layihələrinin 
icra olunması, yeni istehsal və 
emal müəssisələrinin açılma-
sı, məşğulluq səviyyəsinin 
artırılması və əhalinin maddi 
rifahının yüksəldilməsi ilə 
bağlı əməli tədbirlərin görülməsi 
istiqamətində ölkə rəhbərinin 
verdiyi tapşırıqların icrasına baş-
lanılmış və bu istiqamətdə işlər 
davam etdirilir. 

Rayon icra hakimiyyəti 
başçısının bu ilin   fevralında  
yaratdığı qərargah məqsədyönlü 
fəaliyyətini davam etdirir. 
2016-cı ilin ötən dövründə 
Zəhmətkənddə “Gədəbəy mine-
ral sular” MMC-nin ən müasir 
texnologiya ilə təchiz edilmiş li-
monad istehsal edən ikinci isteh-
sal sahəsi, Arıqdam kəndində 175 

nəfərin işlədiyi “Anar” MMC-yə 
məxsus yeni bazar kompleksi, 
“Yaşıl market”, Qaraməmmədli 
və Kiçik Qaramurad kəndlərində 
xidmət obyektlərinin yaradıl-
ması istiqamətində işlər başa 
çatmış,Gədəbəy şəhərində 
çörək və şirniyyat bişirmə 
müəssisəsinin, Slavyanka 
kəndində daha bir istirahət komp-
leksinin, Zəhmətkənddə bir-neçə 
profil üzrə əhaliyə xidmət edə 
bilən sahibkarlıq subyektlərinin  
və Maarif kəndində “Kiçik Qaf-
qaz” MMC-yə məxsus süfrə su-
ları istehsalı müəssisəsinin, Mis-

kinli və Əlinağılar kəndlərində 
isə xidmət və iaşə obyektlərinin 
tikintisi davam etdirilir. İstehsal 
və xidmət sahələrinin fəaliyyəti 
nəticəsində 214 iş yeri yaradılmış 
və daha 182 iş yerinin yaradılma-
sı nəzərdə tutulur.

Rayonun iqtisadiyyatının 
əsasını kartofçuluq və hey-
vandarlıq təşkil etdiyi üçün 
bu sahənin daha da inkişaf 
etdirilməsi istiqamətində 
işlər aparılır. Bu məqsədlə 
məhsul istehsalçılarına lazımi 
dəstək verilmiş və müvafiq 
kömək göstərilmişdir. Cari ilin 
iyun ayında  kənd təsərrüfatı 
məhsullarının istehsalının artı-
rılması ilə əlaqədar Azərbaycan 
Respublikası Prezidentinin Ad-
ministrasiyasında yaradılmış işçi 
qrupunun rayona səfəri səmərəli 
olmuşdur.

Rayon üzrə 12 min 200 
hektar kartof, 1036 hektar pa-
yızlıq və yazlıq buğda, 93 hektar 
payızlıq və yazlıq arpa, 56 hektar 
qarğıdalı və 298 hektar tərəvəz 
əkilmişdir. Artıq məhsul yığı-
mına başlanılmış, 103 min 981 
ton kartof, 82 ton qarğıdalı və 
sair kənd təsərrüfatı məhsulları 
toplanmışdır.

Gədəbəydə əhalinin qaz, 
elektrik enerjisi, su problemləri də 
tədricən həll edilir. Hazırda rayon 
mərkəzində  və 35 kənddə 9561 
abonent təbii qazla təmin olunub. 
Hesabat dövrü ərzində Çanaqçı 
və Miskinli kəndlərinə təbii qaz 
verilmişdir. Ümumilikdə, rayon 
üzrə qazlaşmanın vəziyyəti yaşa-

yış məntəqələri üzrə 33 faiz, ev 
təsərrüfatları üzrə isə 52 faiz təşkil 
edir. Əhali sektoruna daxil olan 
istehlakçıların istifadə etdikləri 
təbii qaza görə ödənişi 101,3 faiz 
təşkil etmişdir Təbii qazla təchiz 
olunmayan yaşayış məntəqlərində 
əhalinin və sosial obyektlərin 
istiliklə təminatı məqsədilə 2500 
kubmetr odun ayrılmışdır.

Gədəbəy şəhərində su və 
kanalizasiya sisteminin yenidən 
qurulması ilə bağlı işlər davam 
etdirilir. Belə ki, su təchizatı ilə 
bağlı, ümumilikdə 32643 metr 
müxtəlif diametrli boru çəkilmiş, 

88 ədəd yanğın hidrantı, 75 ədəd 
siyirtmə və 301 ədəd su sayğacı 
quraşdırılmışdır.Kanalizasiya 
şəbəkəsinin quraşdırılması ilə 
bağlı isə ümumilikdə müxtəlif 
diametrli 776 ədəd quyu inşa 
olunmuş, 18044 metr xətt 
çəkilmişdir.

Təhsilin inkişaf etdirilməsi 
üzrə dövlət siyasətinə uyğun 
olaraq rayonda bu sahəyə diqqət 
və qayğı yüksək səviyyədə 
olmuş, maddi-texniki təminatın 
yaxşılaşdırılması istiqamətində 
tədbirlər həyata keçirilir. He-
sabat dövrü ərzində 180 şagird 
yerlik Şınıx kənd tam orta 
məktəbinin tikintisinə başlanıl-
mış, Zəhmətkənd, Maarif, Çaldaş 
kənd tam orta, Daşbulaq, Qara-
dağ kənd ümumi orta, Söyüdlü 
kənd ibtidai, Şahmat və Uşaq 
Gənclər İdman məktəbləri əsaslı 
təmir olunmuşdur.

Səhiyyə, mədəniyyət, idman 
və digər sahələrin də işində 
ciddi dönüş var. Yeni obyektlər 
tikilib istifadəyə verilir, mövcud 
müəssisələr təmir olunur, kadr 
potensialı gücləndirilir.

Gədəbəy inkişaf edir, böyü-
yür və gözəlləşir. Burada infrast-
rukturun yenilənməsi, bir sıra 
layihələrin həyata keçirilməsi 
tezliklə turist axınını daha da 
gücləndirəcək. Hazırda rayon 
rəhbərliyi bu istiqmətdə bütün 
qüvvələri səfərbərliyə almışdır.

Hamlet	QASIMOV,		 
“Xalq	qəzeti”	nin	 

bölgə	müxbiri

Gəncə tibb kollecində YAP 
sıralarına yeni üzvlər qəbul olunub

 � 	Bu	günlərdə	Gəncə	Tibb		Kollecində	YAP	sıralarına	yeni	qəbul	edilmiş	
tələbələrə	partiyanın	üzvlük	vəsiqələrinin	təqdim	olunması	ilə	əlaqədar	tədbir	
keçirilib.	Tədbirdə	YAP	Gəncə	şəhər	təşkilatının	məsul	işçiləri,	kollecin	müəllim	
və	tələbə	kollektivi	iştirak	edib.

Tədbirdə giriş sözü ilə çıxış edən  kollecin 
direktoru, Əməkdar həkim Mehman Rzayev 
ölkə başçısı cənab İlham Əliyevin rəhbərliyi 
ilə əldə olunan görkəmli nailiyyətlərdən, 
sürətli inkişaf və tərəqqidən, elm və təhsil 
sahəsində həyata keçirilən islahatlardan, 
gənclərə göstərilən diqqət və qayğıdan da-
nışıb. O, həmçinin Konstitusiyamıza edilən 
yeni dəyişikliklərlə əlaqədar gənclərə verilən 
imkanların genişləndirilməsindən, idarəetmənin 
təkmilləşdirilməsindən, gənclərin fəallığının 
daha da artırılmasından ətraflı söhbət açıb.

Tibb kolleci ərazi ilk partiya təşkilatının 
sədri Kifayət Fəttahi çıxış edərək bildirib 
ki, kollecdə 120 müəllim, 717 tələbə Yeni 
Azərbaycan Partiyasının üzvüdür. Onlar  
YAP sıralarına qoşulmaqla, Prezident  İlham 
Əliyevin ətrafında sıx birləşir, onun genişmiq-
yaslı fəaliyyətini yekdilliklə dəstəkləyir və 
daim sürətli inkişafın önündə olmağı özlərinə 
borc bilirlər.

Sonra YAP Gəncə şəhər təşkilatının baş 
təlimatçısı Cabir Məmmədov çıxış edərək de-

yib ki, tələbə -gənclərin cəmiyyətimizin aparıcı 
qüvvəsi olan Yeni Azərbaycan Partiyası sırala-
rına böyük həvəslə qoşulması onların yüksək 
siyasi yetkinliyindən xəbər verir. İnanıram ki, 
Yeni Azərbaycan Partiyası sıralarına yeni qoşu-
lan üzvlər də partiyanın həyatında fəal iştirak 
edəcək, ictimai fəallıqla yanaşı, yüksək bilik və 
peşə ixtisas hazırlığı nümayiş etdirəcəklər.

“Azərbaycan dövləti gənclərə hərtərəfli 
diqqət və qayğı göstərir. Ulu öndər Heydər 
Əliyevin təməlini qoyduğu dövlət gənclər 
siyasəti Prezident  İlham Əliyev tərəfindən 
uğurla davam etdirilir. Gəncə gənclərinin 
də ölkəmizin sosial-iqtisadi, ictimai-mədəni 
həyatında mühüm rolu var.” Bu sözləri isə YAP 
Gəncə Şəhər Təşkilatı Gənclər Birliyinin sədri 
Turan Məmmədzadə deyib.

Sonda Yeni Azərbaycan Partiyası  sıralarına 
yeni qəbul olunan 50 nəfər tələbəyə təntənəli 
şəkildə üzvlük vəsiqələri təqdim edilib.

Hamlet	QASIMOV,	 
	“Xalq	qəzeti”	nin	 

bölgə	müxbiri

Milli müqavimət hərəkatı tariximizə yeni töhfə
“On	yeddi	illik	mücadilə”		kitabı	həmin	həqiqətlərdən	söz	açır	

 � Bu	günlərdə	ictimaiyyətin	maraqla	qarşılayacağı		və	
indiyədək		məlum	olmayan	faktlarla	zəngin	kitab	işıq	üzü	
görmüşdür.	“Oğuz”	Müstəqil	Araşdırmaçılar	Qrupunun	layihəsi	
və	Qeyri-Hökumət	Təşkilatlarına	Dövlət	Dəstəyi	Şurasının	maliyyə	
dəstəyi	ilə	“On	yeddi	illik	mücadilə”	Azərbaycanda	sovet	işğalına	
qarşı	milli	müqavimət	hərəkatı.1920-1937	kitabı	çapdan	çıxıb.	
Kitabın	müəllifləri	“Oğuz”	Müstəqil	Araşdırmaçılar	Qrupunun	
həmtəsisçiləri	Anar	Turan	və	Ceyhun	Bayramlıdır.	Anar	Turan	
“Xalq	qəzeti”ndə	siyasət	şöbəsində	çalışır.	Həm	qəzetimizdə,	
həm	də	ictimai	sferada	fəallığı	ilə	seçilir.	Dövrü	mətbuatda,	elmi	
məcmuələrdə	müntəzəm	olaraq	araşdırmaları	çap	olunur.	Hazırda	
AMEA-	Tarix	İnstitutunun	dissertantıdır.	Digər	müəllif	Ceyhun	
Bayramlı	da	uzun	illərdir	təhsil	sektorunda		çalışır	və	hazırda	
37	nömrəli	məktəbin	direktorudur.	Bundan	əlavə,	tariximizin	
müxtəlif	dövrlərinin	araşdırılması	ilə	bağlı	səkkiz	kitabın	
müəllifi	və	ardıcıl	olaraq	dövrü	mətbuatda	çıxış	edən	tanınmış	
tədqiqatçıdır.	Həmçinin	Azərbaycan	Universitetində	dissertantdır.

Müəlliflərin bir neçə aydır üzərində 
çalışdıqları kitabda XX əsr Azərbaycan tari-
xinin  ən kəşməkeşli dövrü olan 1920-1937-
ci illərdə xalqımızın işğalçılara qarşı milli 
dirəniş və müqavimət hərəkatı, bolşevizmin 
milli-mənəvi dəyərlərimizə, milli ziyalıla-
ra və əsilzadəliyə qarşı yürütdüyü siyasət 
geniş təhlil olunub. Kitab Sovet hökuməti 
əleyhinə baş qaldıran üsyanlarla bağlı 
ictimaiyyətə məlum olmayan çoxsaylı tarixi 
faktlarla zəngindir. 

 Mənbə məlumatlarına və arxiv 
sənədlərinə əsasən ərsəyə gəlmiş kitab  6 
fəsildən, 256 səhifədən ibarətdir. Kitabda 
27 aprel 1920-ci il çevrilişindən sonra 
bolşevik diktaturasının qurulması, milli 
düşüncə mənsublarının təqibi, ölkəmizdə 
amansız bolşevik rejiminə qarşı Gəncə, 
Qarabağ, Zaqatala, Şəki, Quba, Şamaxı, 
Xızı üsyanları ətraflı işıqlandırılmış və 
yeni faktlar ortaya qoyulmuşdur. Bundan 
əlavə, xalqımıza qarşı milli-mənəvi terror, 
zadəgan və bəy zümrəsinin mübarizəsi 
və onların başında dayanan isimlərdən 
Cahangir bəy Kazımbəyli, Bəhram bəy 

Nəbibəyov, Əli bəy Zizikski, Cavad bəy 
Şıxlinski, sonradan qaçağa çevrilən Mayıl 
ağa, Kərbəlayi İsmayıl, Qəmlo, Hüseyin-
qulu xan Xoyski, Möhübəli əfəndi Kuzunvi 
barədə sanballı məlumatlara yer verilımiş-
dir. Milli mübarizəmizin önündə gedən 
Bakı qoçuları, Gəncə, Şəmkir, Naxçıvan 
qaçaqları barədə də faktlara əsaslanan 
məlumatlar verilmişdir.

Kitabın əsas özəlliklərindən biri 
də sovet hakimiyyətinə qarşı ideolo-
ji mübarizənin önündə  gedən və çoxu 
məhkəməsiz, sübutsuz güllələnmiş, 
Sibirə sürgün edilmiş F.Köçərli, Ə.Cavad, 
M.Hadi, H.Cavid, S.Mümtaz, S.Hüseyin, 
Ü.Sadıqzadə, Y.Çəmənzəminli, M.Altunbay 
və digərlərinin həyat və fəaliyyəti araşdırıl-
mışdır.

Kitabda o cümlədən, sovetlərə qarşı 
milli mücadiləmizin Azərbaycan sovet 
ədəbiyyatında izləri və bu barədə yazılan 
əsərlərə çəkilən filmlər də tədqiq olunmuş-
dur. 

 Professor Musa Qasımlının elmi 
redaktorluğu və  professorlar Anar 

İskəndərov, Hamlet İsaxanlı, fəlsəfə dokto-
ru Dilavər Əzimlinin rəyləri ilə çap olunan 
kitabın məsləhətçiləri “Xalq qəzeti”nin 
baş redaktoru, “Əməkdar jurnalist” Həsən 
Həsənov və Beynəlxalq Avrasiya Mətbuat 
Fondunun prezidenti Umud Mirzəyevdir. 
“Ön söz” ün müəllifi professor Aygün Attar 
Həşimzadədir.

Giresun Universitetinin  professoru 
Aygün Attar yazır: “Sovet rejiminin 
Azərbaycana gəldiyi ilk günlərdən 
1930-cu illərin sonlarına kimi xalqımı-
zın milli təfəkkürlü bəylərinin, qaçaq-
larının, ziyalılarının mübarizəsi barədə 
cəmiyyətimizdə məlumatlar yetərincə 
deyildir. Bu məlumatlar əksər hallar-
da pərakəndə olub, sistemli şəkildə 
ictimaiyyətə təqdim edilməmişdir. Bu ba-
xımdan gənc tədqiqatçılar, tanınmış qələm 
nümayəndələri Anar Turan və Ceyhun 
Bayramlının müəllifliyi ilə ərsəyə gələn 
əlimizdəki kitab tariximizin bu qaran-
lıq dönəmini daha ətraflı öyrənməyimiz 
üçün böyük əhəmiyyətə malikdir... Əsər 
ümumən, cəmiyyətin sözügedən  mövzu-
da maarifləndirilməsi məqsədilə işlənib 
hazırlansa da, elmi-publisistik üslubda 
yazılması kitabın elmilik yükünü artıraraq 
onu tarix tədqiqatçıları üçün faydalı bir 
ədəbiyyata çevirir. Fikrimizcə, tədqiqatçılar 

Anar Turan və Ceyhun Bayramlının gərgin 
zəhməti sayəsində ortaya qoyulan “On 
yeddi illik mücadilə” Azərbaycanda sovet 
işğalına qarşı milli müqavimət hərəkatı. 
1920-1937 adlı bu tədqiqat əsəri həm tarix 
və filologiya fakültələrinin tələbələri, həm 
mövzu ilə maraqlanan araşdırmaçılar, həm 
də geniş oxucu auditoriyası üçün maraqlı və 
əhəmiyyətli olacaqdır.”

Layihənin rəhbəri, fəlsəfə doktoru 
Vüqar Zifəroğlu, redaktorları Elməddin 
Behbud, Taleh Cəfərovdur. Əsər elmi-publi-
sistik üslubda yazılıb və geniş oxucu kütləsi 
üçün nəzərdə tutulmuşdur. 

Biz də hesab edirik ki, məzmun və 
mahiyyət etibarilə gənclərimizin milli 
hisslərinin yüksəldilməsinə xidmət edən, 
öz köklərinə, keçmişlərinə bağlı olma-
larını təmin edən bu kitab XX əsrdə baş 
verən xalq dirənişlərinin və onu idarə 
edənlərin qəhrəmanlığını açıb göstərən 
sanballı mənbə hesab oluna bilər. Biz də öz 
növbəmizdə həmkarımız Anar Turanı və 
həmmüəllif dostu Ceyhun Bayramlını bu 
zəhmətlərinin işıq üzü görməsi münasibəti 
ilə təbrik edir, onlara gələcəkdə tariximiz 
və mədəniyyətimizlə bağlı araşdırmalarında 
səbr, aydın zəka, iti mühakimə arzu edirik.

Əliqismət	BƏDƏLOV,	“Xalq	qəzeti”

 Yonaquni – dünya alimlərinin 30 illik 
mübahisəsinə səbəb olan sualtı şəhər

 � 	Bu	qəbildən	olan	möcüzəli	faktları	
dünya	alimləri	uzun	müddət	axtarsalar	da,	çox	
vaxt	adi	bir	təsadüf	nəticəsində,	həm	də	elmi	
araşdırmalar	aparmayan	insanlar	tərəfindən	
üzə	çıxarılır.	Yonaquni	monumenti	adlı	sualtı	
şəhəri	də	təcrübəli	dalğıc,		“çəkic”	deyilən	köpək	
balıqlarının	məskunlaşdığı	yerlərdə		--	sadəcə,	
macəra	axtarmaq	üçün	uzun	müddət	suyun	
altında	qalan	Kixatiro	Aratake		tapıb.	Əslində,	
həmin	yerdə	akvalangistlər	həmişə	işləyiblər.	
Amma	dünya	alimlərinin	30	illik	mübahisəsinə	
səbəb	olan	bu	şəhərin	üzə	çıxarılması	Aratakenin	
bəxtinə	düşüb.

Elmi mənbələr yazırlar 
ki, 1985-ci ildə Yaponiya 
qəzetlərinin birinci səhifəsində 
dünyanın ən böyük 
kəşflərindən biri haqqında 
manşet verilmişdi. Orada 
göstərilirdi ki, bu ölkənin 
ərazisində olan Yonaquni 
adasına yaxın yerdə, güclü 
dəniz axınları olan ərazidə, 
suyun dibində heyrətamiz pi-
ramidalar  var. Yazını oxuyan 
bütün alim, dalğıc və macəra 
axtaranlar həmin yerə tələsir 
və gördüklərinə mat qalırdı-
lar. Hətta piramidanın ensiz, 
tağlı qapısı da hamının gözü 
qarşısında idi.

Yerin, daş və qayaların 
tarixini müəyyənləşdirən 
mütəxəssislər bu pirami-
daların on min  illər yaşı 
olduğunu söyləyirlər. Pira-
midalara aparan nəhəng daş 
pilləkənlərin qurtaracağının 
itişəkilli olduğuna görə 
alimlərin bir qismi bu şəhərin 
sırf təbii proses – yəni, güclü 
axınlar -- nəticəsində yaran-
dığını ehtimal edirlər.  Dün-
yanın müxtəlif ölkələrindən 
yapon alimlərinin köməyinə 

gələn  mütəxəssislərin böyük 
əksəriyyəti isə  belə hesab 
edir ki, bu nəhəng sualtı 
“qaya şəhər” nə zamansa 
planetimizdə yaşamış qədim 
sivilizasiyalar tərəfindən tikilib. 

İlk baxışdan təbiətin “əl 
işi” kimi qiymətləndirilən bu 
yeri diqqətlə izləyən alimlər 
ciddi görkəmi olan, düzbucaq-
lı “əkiz daşları” görəndə mat 
qalırlar. Çünki həmin mo-
numental əkizlərin materialı 
digər qayalara bənzəmir. Onlar 
təxminən indiki əhəng daşı 
deyilən başqa materialdan tiki-
lib. Alimlərin fikrincə, həmin 
daşlar təbiət tərəfindən bu 
şəkildə yonulub hamarlana və 
diqqətlə yerləşdirilə bilməzdi.  
Həm də, elə olsaydı,  ərazidəki 
güclü axınlar onları çoxdan 
məhv edə bilərdi. Deməli, 
həmin piramidalar və əkizlər 
kim tərəfindənsə, hansısa 
məqsədlə tikilib. Üstəlik, 
monument  başdan-başa 
mənası hələ də bilinməyən 
bərabərölçülü üçbucaqlarla 
“bəzədilib”. Bir az aralıda isə 
çox ciddi görkəmi olan daş 
memarlıq nümunəsi görünür 

və onun təbiət – yəni su axını 
tərəfindən yaradıldığına heç 
kəs inana bilməz.

Bu qurğunun ətrafında  
məqsədli şəkildə böyük 
qayalardan təmizlənmiş geniş 
daş yol vardır. Həmin daş 
yolla irəliləyən hər kəs öz 
varlığında  yapon piramidala-
rının gözəlliyini və tapmacaya 
bənzəyən ,   sirrli ab-havasını 
yaşayır. Monumentin qar-
şısında bərabərölçülü 
pilləkənlərdən ibarət 10 
metrlik daş terras görünür. 
Həm pilləkənlər, həm də terras 
elə dəqiq hazırlanıb,  bərabər 
ölçülərə gətirilib  ki, buranın 
təbiət tərəfindən yaradıldığını 
deyən alimlər də bir anlıq ça-
şır və öz mülahizələrini təkrar 
etməyə çətinlik çəkirlər. 

Alimlərin bəziləri ehti-
mal edirlər ki, bu piramidalar 
tikilən zaman həmin ərazilər 
dəniz deyil, quru olmuşdur.  
Başqa ehtimala görə  həmin 
şəhər  indiki sivilizasiyadan 
çox-çox əvvəl planetimizdə 
yaşamış başqa sivilizasiyanın 
izləridir. Digər – o qədər də 
inanılmalı olmayan ehtimala 
görə  planetimizdə nə zamansa 
su altında yaşayan şüurlu can-
lılar da   (onlara insan deməyə 
heç kəs cürət etmir)  olmuş-
dur. Yəni 30 ildir ki, oranı 
görənlərin hərəsi bir nəzəriyyə 
irəli sürür. 

Hər halda,  Yonaquni qədim,  
gözəl və möhtəşəm monument-
dir. Təəssüf ki,  insan övladı ya-
şadığı planetin sirlərini öyrənmək 
üçün  kifayət qədər inkişaf edə 
bilməyib.

İsaq	ƏMƏNULLAYEV,	
“Xalq	qəzeti”




